
“Наша мова для нас святая, бо яна нам ад Бога даная”  

Ф. Багушэвіч 

Сяргей Чыгрын 

Кажыце сваяцтва, а не радство 

Кажыце сваяцтва, а не радство, 

Кажыце краса, пекната, хараство, 

І дабрыня, меншыня, меншыня – 

Кажыце, пакуль вам падказваю я. 

Адметны кажыце і адмысловы – 

Такія прыгожыя родныя словы. 

Кажыце круцёлка, а не вяртушка, 

Кажыце ваяка, жаўнер і ваяр, 

Ялінка, ядловец, юшка і яр. 

Малы і малеча, а не малыш, 

І вельмі прыгожае слова спаміж. 

Забудзьце ляднік, а ёсць наша – лядоўня, 

Трайняты кажыце заўжды, а не тройня. 

Крумкач ці груган, ды толькі не воран 

Кажыце, калі ён лятае над борам. 

Ёсць плата, вядома, а не плацеж. 

Ды куфлем піва суседа пацеш. 

Пасля пачастуй баханкай хлеба, 

А не буханкаю – гэтак не трэба. 

Кажыце, што ў збан малако наліваецца, 

Але не жбан ці жбанок падстаўляецца. 

Не загавор вы кажыце, а змова – 

На словы багатая родная мова. 

Ёсць слова наросхрыст – не нараспашку, 

Сарочку сваю апрануць – не рубашку. 

Ёсць слова паспешлівы – ды не таропкі, 
Нялёгка прайсці праз горы і сопкі. 

Ёсць слова таннець – не дзешавець... 

Нам блізкія словы лягчэй зразумець. 

На іх і трымаецца родная мова – 

Таму беражыце яе кожнае слова! 

 
 

 

  



Юбілейныя даты 
 Калейдаскоп 

 май 2020 

9 мая - 75 гадоў Вялікай Перамогі 

27 мая 120 гадоў Уладзіміру Жылку 
Уладзімір Жылка нарадзіўся 27 мая 1900 года ў вёсцы Макашы, якая 

зараз знаходзіцца ў Мінскай вобласці, у сям'і сялян. Пачатковую адукацыю 
будучы паэт атрымаў у Міры, а ў 1914 годзе разам з сям'ёй пераехаў у Мінск, але 
падчас Першай сусветнай вайны сям'я Жылкаў збегла ў Тульскую губерню. Там 
Жылка вучыўся ў Багародзіцкай агранамічнай вучэльні. У 1917 годзе Жылкі 
зноў вяртаюцца ў Мінск. Да сакавіка 1920 года Жылка працаваў настаўнікам у 
21-й мінскай беларускай пачатковай школе. Ён далучыўся да сталічнага 
культурнага руху, наведваў клуб "Беларуская хатка", сябраваў з Купалам, 
Бядулем, Чаротам і іншымі літаратурнымі дзеячамі, сам друкаваўся ў мінскіх 
выданнях. 

Жылка ўваходзіў у партыю беларускіх эсэраў, прымаў удзел у 
антыпольскім падполлі. Таксама ён працаваў аграномам нацыяналізаванага 
маёнтка пад Мінскам, якім загадваў М. Чарот. Восенню 1920 года Уладзімір 
Жылка захварэў на сухоты і пераехаў да дзеда ў в. Падлессе Навагрудскага 
павета. Пасля таго, як была падпісаная Рыжская дамова, ён застаўся ў Заходняй 
Беларусі і працаваў у Вільні ў беларускай кнігарні. 

Хаваючыся ад праследавання, шмат вандраваў, жыў у Чэхіі, дзе жыў да 
1926 года. У Празе вучыўся на гістарычна-філалагічным факультэце Карлава 
ўніверсітэта і працаваў рэдактарам часопіса "Новы прамень". 

У 1926 годзе Уладзімір Жылка вярнуўся ў Мінск на акадэмічную 
канферэнцыю па рэформе беларускага правапісу і застаўся ў БССР. У сталіцы ён 
стаў літсупрацоўнікам рэдакцыі газеты "Звязда", таксама выкладаў беларускую 
літаратуру ў Мінскім музычным тэхнікуме. Уваходзіў у літаратурныя аб'яднанні 
"Маладняк" і "Узвышша". 

19 ліпеня 1930 года Уладзімір Жылка быў арыштаваны па справе "Саюза 
вызвалення Беларусі" і  асуджаны на 5 гадоў высылкі. Ва Уржуме Кіраўскай 
вобласці, дзе ён адбываў высылку, Уладзімір Жылка працаваў загадчыкам 
гаспадаркі і выкладчыкам літаратуры ў медыцынскім тэхнікуме, але неўзабаве 
памёр ад туберкулёзу лёгкіх у 1933 годзе. Пахаваны на мясцовых могілках, паэт 
быў рэабілітаваны толькі 19 верасня 1960. 

За сваё нядоўгае жыццё Жылка паспеў напісаць шмат вершаў і выдаць 
некалькі зборнікаў. Выдаваць вершы паэт пачаў у 20-гадовым узросце.  З'явіліся 
зборнікі вершаў "На ростані" і "З палёў Заходняй Беларусі". Перакладаў на 
беларускую мову творы А. Блока, А. Міцкевіча, Ш. Бадлера і іншых паэтаў. 
Вершы Уладзіміра Жылкі прасякнутыя глыбокім лірызмам. Сімвалічныя 
вобразы ўтвараюць карціну свету, уласцівую для чалавека, які тонка адчувае 
навакольны свет. Галоўныя тэмы творчасці Уладзіміра Жылкі перагукаюцца з 
дэкадэнскім настроем яго эпохі, але акрамя маркотных і жалобных вершаў паэт 
пісаў і вельмі светлыя творы, напоўненыя каханнем і любоўю да жыцця. 



Народныя традыцыі 

 Калейдаскоп  

	 май 2020 

 

 



Народныя традыцыі 

 Калейдаскоп  

	 май 2020 

Май 

1. пт. Кузьма. «Май Кузьма з морквінай сустракае, а Пахом з гурком». 

3. н. *Міраносцы. «На Міраносця п'яныі бабы цігаюць адна адну за валосця». 

4. п. Пачатак *Пераплаўнага, Чарвівага тыдня. Не трэба садзіць, бо заядуць 
чарвякі. 
5. а. Ляльнік. Свята Лялі — дачкі Лады. «Благаславі, маці, / Ой, Лада, маці! / 
Вясну заклікаці». 

6. с. Юр'е. Свята жывёлы. «Як дождж на Юр'я — хлеб будзе і ў дурня». Абрад 
«Страла». 

7. ч. Алісей. «Прыйшоў Алісей — авёс пасей». Бабскія розбрыкі. Скокі жанчын і 
качанне па зямлі дзеля ўрадлівасці. 
8. пт. Станіслаў. «Сей лён на Станіслава — вырасце як лава». Марк. «Дождж на 
святога Марка — дык зямля як скварка». Ярылавіца. Свята Ярылы. 

13. с. Якуб. «На Якуба грэе люба».*Пераплаўная серада. Засцярогі ад граду і 
дажджу. 
14. ч. Макарэй. Абрады ля вады. 

15. пт. *Градабойцы, Ледавіты дзень (Віленская губерня). Барыс. Апякун 

поля і жывёлы. 

18. п. Арына Расадніца. Дзень высаджвання расады ў Паазер'і. 
20. с. Антоній. «На святы Антоній сей авёс для коней, а як удасца, дык і 
прадасца». 

21. ч. *Ушэсце. Унебаўшэсце пана Езуса. Свята агляду жыта. Іван Веснавы. 

Апякун земляроба. «На Івана каласок, а на Пятра піражок». 

22. пт. Мікола Веснавы. Свята пастухоў. Алёна. «Сей лён на Алену, будзе 
кашуля па калена». 

23. сб. Зілот. «Сей пшаніцу на Зілота, і яна будзе як злота». 

24. н. Макей. «Мокра на Макея — і лета не прасушыць». Кірыла і Мяфод. Калі 
дзень мокры — і лета будзе мокра. 
25. п. Епіфан. «На Епіфана раніца ў чырвоным каптане, неба з барваю — 

гарачае лета». 

27. с. Сідары. «Прыйшлі Сідары — прыйшлі і сіверы». 

28. ч. *Ушэсце. Абрад «Страла». Пахом. «Святы Пахом павее цяплом». «Сей 

агуркі на Пахом — будзеш насіць мяхом». 

29. пт. Магдалена. «Зязюльку прысылае». 

31. н. *Сёмуха, Зялёныя святкі, Святы Дух. Свята зелені. «На Духа будзе 
цёпла і суха». Шэсць дзеў. «Лён сей позні». Канапелька Матруна. «У зямлю 

махнула». Фядот. «Як на дубе апушка — у Фядота поўна аўса кадушка». 

ЗАМЯЦЕЛІЎ ВІШАНЬКАМІ МАЙ...

 

Замяцеліў вішанькамі май. 

Сыпле й сыпле, несупынны гэткі. 
Прыгаршчамі поўнымі збірай 

У траве пялёсткі, як манеткі. 
 

Языком іх вецер зліжа, ах! 

Не паспее і на смак забыцца – 

Вішнямі-каралямі ў садах 

Палахліва ліпень загарыцца. 

 

Таццяна Цвірка 

        МАЙ (ТРАВЕНЬ) зямлю грэе, а    сіверам вее. 
 

Этымалогія назвы     

       

Назва гэтага месяца ў лаціне Maius паходзіць ад імя багіні 
Маі. Май - таксама назва зеляніны, асабліва ліставых 

дрэваў.  
         Сучаснай літаратурнай назве месяца "май" адпавядае 
старабеларуская  форма "травень", якая паходзіць ад слова 

"трава", бо ў гэтым месяцы зямля пакрываецца зеленню. 

 

Народныя прыкметы месяца  

 

Май - жывёлу ў поле пхай. 

Май зямлю грэе, а сіверам вее.  
Май - валам дай, а сам на печ ўцякай.  

Май халодны - год галодны. 

Дождж у маі - хлеб будзе і на гультая.  

Майская трава галоднага корміць.  
Май - і пад кустом рай.  

 Аўсей — авёс сей 

                  Нумар падрыхтавалі: Краўцоў Ягор (11 “А”), 

Кудраўцаў Алег (11 “А”),  

Мартынава Яна (11 “А”),  

Молакава Вікторыя (11 “А”),  

Пратасава Кацярына (11 “А”). 

                                              Рэдактар Юрчанка С. А. 


